
Бошяланг ҳолда намоз ўқиш ҳақида
Cавол: Салласиз намоз ўқиш жоизми? Имомликка ўтаётган киши ғутрасиз (яъни араблар киядиган рўмолсифат бош кийими) намоз ўқиши жоизми? Салланинг ўрнига дўппи кийса ҳам бўладими?
Жавоб: Салласиз намоз ўқиш жоиз. Чунки, бош аврат ҳисобланмайди. Бинобарин, намозда уни ёпишлик вожиб бўлмайди. Бунда хоҳ имом бўлсин, хоҳ мунфарид (яъни фиқҳда якка ҳолда намоз ўқувчи кишига айтилади), хоҳ маъмум (яъни имомга эргашган ҳолда намоз ўқувчи киши) бўлсин фарқи йўқ. Лекин намозда кийиш одат тусига кирган саллани ўраган ҳолда намоз ўқиши афзалдир. Айниқса бир ўзи эмас, жамоатга имомлик қилса, бу афзаллик янада таъкидланади. Зеро, салла зийнатдандир. Аллоҳ таоло марҳамат қиладики: 

«Эй, одам болалари, ҳар бир сажда (намоз) вақтида (ва маконида) зийнатланинг!» (Аъроф: 31).

Маълумки, эҳромдаги эркак кишилар эҳромдалик пайтда бошни ёпишдан ман қилинганликлари учун бошяланг ҳолда намоз ўқийдилар. Шундан билинадики, бошяланг ҳолда намоз ўқишнинг гуноҳи йўқ. 

